
E 
sta é a historia dun neno 
pobre do Courel, Aman-
cio, que decide mudar o 
seu futuro máis seguro 

(traballar as leiras herdadas do 
pai), indo estudar á universidade 
de Salamanca. Alí coñece a Zé Es-
colarão, un mozo portugués que 
soña con ser bruxo. A acción co-
meza realmente cando eles dous, 
logo dunha festa, van coñecer 
o meigo Inmanuele Noctilucus 
para adentrarse nas artes escu-
ras (aínda que Amancio tivese 
as súas dúbidas). O meigo dilles 
que pasen e convídaos a tomar o 
seu viño dos sábados... e dende 
aquela noite, Amancio non sabe 
máis do seu amigo Zé.

Coincide a desaparición do 
compañeiro coa chegada dun 
novo profesor substituto de in-
formática, Faustino Prósper, que 
lle soaba extrañamente coñeci-
do. Un día durante a súa clase, a 
pantalla do ordenador escurece, 
e aparécenlle escritas unha serie 
de preguntas ás que Amancio 
responde afirmativamente. Entre 
elas, a de que se quería facerse 
rico, tiña que estudar no colexio 
de maxia que se atopaba nas 
covas de Salamanca. E aí come-
zan as peripecias de Amancio (e 
de seu pai) na escola de meigos, 
entre robots vixiantes, mans 
negras e peludas que apertan 
gorxas e vinganzas contra os 
profesores.

A pegada de Harry Potter está 
a influír nos libros fantásticos 
dos últimos anos, na abondancia 
da temática do mundo meigo e 
das escolas de maxia. Aínda que 
o libro se basee nestas ideas, 
dálles un toque novo, ou polo 
menos diferente e fresco, no 
que inclúe certas características 
galegas como as referencias ao 
meigallo, ao caciquismo (“coma 
sempre carretando xente os días 
das votacións”), ou á morriña 
(“que aquel ceo non era como o 
do Courel”). Tamén o diferencia 
da saga de Harry Potter o feito de 

que o colexio non sexa un lugar 
agradábel, senón máis ben un 
espazo represivo onde os estu-
dantes deben traballar excesiva-
mente sen relacionárense entre 
eles e dedicados á maxia escura. 
É unha historia idónea para rapa-
ces de entre 6 e 14 anos, limitada 
polos personaxes planos que non 
evolucionan ó longo da historia, 
e onde non  se afonda na descri-
ción dos caracteres, nin psicoló-
xica nin fisicamente.

En xeral, hai moitas referen-
cias típicas aos canons do xéne-
ro, como esa escena da espa-
da na pedra, ou o momento da 

persecución en que o perverso 
profesor e Amancio van transfor-
mándose en diferentes animais 
e cousas, ata que o neno muda 
nun anel que cae de súpeto no 
colo da súa amada Susana.

Xosé Miranda ten pensado 
comezar unha saga a partir deste 
libro; mala idea non sería, aínda 
que non parece haber material 
abondo como para escribir máis 
de dúas ou tres entregas con 
este fío. En resumo, é unha his-
toria que encaixa ben no modelo 
clásico: neno ou nena, de familia 
ou circunstancias problemáticas, 
evádese da realidade inventando 
un mundo paralelo de fantasía. 
De feito, non poucas veces que-
dan dúbidas de se o protagonista 
está a falar da súa vida real ou da 
imaxinaria. Pero dalgunha ma-
neira a realidade soñada sempre 
é a mellor.

// Amaya Montes

X 
a de por si non é doado 
afrontar a vida aos de-
zaseis anos: centos de 
incertezas, inquedan-

zas, a incomprensión dos adultos, 
a soidade... ata aquí nada novo, 
pero a cousa complícase aínda 
máis se a isto lle engadimos pres-
enciar un asasinato.

Ese é o núcleo desta historia 
narrada en primeira persoa onde 
a protagonista, xa adulta, se 
atopa nun momento complicado: 
a perda do pai, do seu traballo e 
mais a fin dunha relación de cinco 
anos semellan ser o detonante 
que a empurra a escribir sobre 

un episodio da súa adolescencia 
do que nunca antes quixera falar, 
cando uns disparos romperon a 
rutina do día a día. Ser a única te-
stemuña dun asasinato en plena 
rúa e adquirir certo protagonismo 
pola publicación da súa fotografía 
xunto ao cadáver fan que nada 
volva a ser igual. A súa vida queda 
impregnada dunha permanente 
melancolía e dun fondo senti-
mento de soidade. A soidade que 
sente nese momento a carón 
do morto vai crecendo ao longo 
das vintecatro horas seguintes 
e acompáñaa durante o resto da 
vida. Aprende a vivir con estes 
sentimentos e, aínda máis resul-
tan ser un pulo para a súa carreira 
como pianista. 

Ela, coma todos, fai por atopar 
a súa “felicidade perfecta” inten-
tando encaixar as pezas do cre-
bacabezas que lle tocou vivir, de 
xeito que lle causen as menores 
molestias posibles e agardando 
que os malos recordos esvaezan 
co tempo, coa rutina. 

Aínda non lle atopo sentido a 
contar esta historia dende o “pre-
sente” dos dezaseis anos, coma 
se fose un extracto dun diario 
pertencente a aquela época da 
vida, e bótanse en falta reflexións 
dende o  presente actual, que 
poderían enriquecer un texto que 
de seu acaba por resultar insulso. 
Lertxundi intenta abranguer de-
masiados aspectos da personaxe 
principal sen profundar neles, 
concedéndonos moitas pincela-
das da súa vida, pero dun xeito 
moi superficial, coma se eses 
trazos quedasen no ar sen chegar 
a debuxar nada. Sería máis pro-
veitoso que se centrase en menos 
aspectos e conseguir unha maior 
fondura.

O lector terá que facer serios 
esforzos para atoparlle as inten-
cións, e chegará, moi probable-
mente, á desalentadora sensa-
ción de ter presuposto máis do 
que realmente hai, quizais como 
consecuencia desas múltiples 
pinceladas inconclusas. Cómpre 
dicir a favor que é un libro de 
lectura áxil, e que os perfís psi-
colóxicos dos personaxes están 
moi ben captados, dentro dun 
certo estereotipismo: a adoles-
cente-filla-única-incomprendi-
da convertida máis adiante en 
música de vida bohemia, os pais 
sobreprotectores, o profesor de 
vida complicada e sempre bébe-
do, o xefe de estudos frustrado... 
A obra non consegue espertar 
emocións, non descobre nada 
novo, e resulta unicamente ade-
cuada para quen procure unha 
lectura amena sen complica-
cións, e para quen, como moito, 
precise descubrir que non é o 
único solitario incomprendido 
no mundo. 

// Irene Baspino

